
          ᒥᓂᔅᑕᐅᕕᖓᑦ ᑮᓇᐅᔭᓕᕆᔨᒃᑯᑦ 

ᐃᓄᐃᑦ ᐅᖃᐅᓯᖓᓐᓅᖓᔪᒧᑦ ᐊᑐᐊᒐᖅ 

 

ᐊᑐᐊᒐᕐᒧᑦ ᐅᖃᐅᓯᖅᑕᕆᔭᖅ 

ᐃᓄᐃᑦ ᐅᖃᐅᓯᖓᓐᓂᒃ ᓴᐳᔾᔨᓂᕐᒧᑦ ᒪᓕᒐᕐᔪᐊᖅ (ILPA) ᖃᐅᔨᓴᑦᓯᐊᕈᑕᐅᔪᖅ ᒐᕙᒪᒃᑯᖏᑦ ᓄᓇᕗᑦ (GN)  

ᓇᓗᓇᐃᔭᐃᒐᓗᐊᕐᒪᖔᑕ ᐊᑐᓕᖅᑐᑦᓯᓗᑎᓪᓗ ᖃᐅᔨᓴᕈᑎᑦᓴᓂᒃ ᐊᑐᖅᑕᐅᓂᖅᓴᐅᖁᓪᓗᒍ ᐃᓄᐃᑦ ᐅᖃᐅᓯᖓᑦ 

ᐃᖅᑲᓇᐃᔭᕐᕕᒻᒥ ᐅᖃᐅᓯᐅᖁᓪᓗᒍ ᓄᓇᕗᒻᒥ ᖃᐅᔨᓴᑦᓯᐊᕐᓗᑎᓪᓗ ᐱᔨᑦᓯᕋᐅᑏᑦ ᐊᑐᐃᓐᓇᐅᑎᑕᐅᒐᓗᐊᕐᒪᖔᑕ 

ᐃᓄᐃᑦ ᐅᖃᐅᓯᖓᓐᓂ. ᒐᕙᒪᒃᑯᖏᑦ ᓄᓇᕗᑦ ᑐᓂᒪᓂᖃᖅᑐᑦ ᑎᓕᐅᕆᓂᕐᒧᑦ ᐃᖅᑲᓇᐃᔭᖅᑐᓂᒃ ᐊᑐᖁᓪᓗᒋᑦ 

ᐃᓄᐃᑦ ᐅᖃᐅᓯᖓᓐᓂᒃ ᐃᖅᑲᓇᐃᔭᕐᕕᒻᒥ ᑕᖅᑲᐅᖓ ᐃᓄᓐᓅᖓᔪᓄᑦ ᐱᔨᑦᓯᕋᐅᑎᓄᑦ. ᐃᓄᐃᑦ ᐅᖃᐅᓯᖏᓐᓅᖓᔪᖅ 

ᐊᑐᐊᒐᖅ ᐃᓇᑦᓯᔪᖅ ᐃᖅᑲᓇᐃᔭᖅᑎᓂᒃ ᐱᕙᓪᓕᐅᑎᑦᓯᖁᔨᓪᓗᑎᒃ ᐃᓄᑦᑎᑑᕈᓐᓇᕐᓂᖏᓐᓂᒃ ᐊᑭᓕᖅᑐᖅᑕᐅᑦᓱᑎᓪᓗ 

ᑐᓐᖓᕕᐅᑦᓱᓂ ᐅᖃᕈᓐᓇᕐᓂᖓ.  

 

ᑐᓐᖓᕕᐅᔪᑦ 

ᐅᓇ ᐊᑐᐊᒐᖅ ᑐᓐᖓᕕᖃᖅᑐᖅ ᐅᑯᓇᓐᖓᑦ: 

 

ᐃᓄᐃᑦ ᐅᖃᐅᓯᖓᓐᓂᒃ ᓴᐳᔾᔨᓂᕐᒧᑦ ᒪᓕᒐᕐᔪᐊᖅᑎᒍᑦ (ILPA) ᒐᕙᒪᒃᑯᖏᑦ ᓄᓇᕗᑦ ᑐᕌᒐᖃᖅᑐᑦ ᐆᒻᒪᐃᒋᐊᕐᓂᕐᒥᒃ 

ᑲᔪᓯᑎᑦᓯᓂᕐᒥᓪᓗ ᐊᑐᖅᑕᐅᖃᑦᑕᕐᓂᖓᓂᒃ ᐃᓄᐃᑦ ᐅᖃᐅᓯᖓᑦᑕ ᓄᓇᕗᑦ ᐃᓗᐊᓂ.   

ᐃᓕᑕᕆᔭᐅᓯᒪᔪᓄᑦ ᐅᖃᐅᓯᕐᓄᑦ ᒪᓕᒐᕐᔪᐊᖅ (OLA) ᐃᓕᑕᖅᓯᓂᖃᕐᒪᑦ ᐃᓄᐃᑦ ᐅᖃᐅᓯᖓᑦ ᐃᓕᑕᕆᔭᐅᓯᒪᔫᓪᓗᓂ 

ᐅᖃᐅᓯᐅᒋᐊᖓ ᓄᓇᕗᒻᒥ ᓇᓗᓇᐃᖅᓯᓂᐅᑦᓱᓂᓗ ᑭᓇᑐᐃᓐᓇᕐᒧᑦ ᐊᑐᖅᑕᐅᒍᓐᓇᖅᑐᑦ, ᐱᔨᑦᓯᕈᑕᐅᓗᓂ, 

ᐊᓪᓚᕕᒻᒪᕆᓐᓂᒃ ᓇᓪᓕᑐᐃᓐᓇᖏᓐᓂᒃ ᒐᕙᒪᒃᑯᑦ ᓄᓇᕗᒻᒥ ᒥᓂᔅᑕᐅᕕᖏᓐᓂ ᐅᕝᕙᓗ ᑕᖅᑲᐅᖓᖓᔪᓄᑦ ᑎᒥᐅᔪᓄᑦ 

ᐊᒻᒪᓗ ᐊᓯᖏᓐᓄᑦ ᒐᕙᒪᒃᑯᖏᓐᓂ ᓄᓇᕗᑦ ᒥᓂᔅᑕᐅᕕᐅᔪᑦ/ᑭᓇᒃᑯᑐᐃᓐᓇᕐᓅᖓᔪᑦ ᐊᓪᓚᕝᕖᑦ ᐊᓚᒡᒐᐃᑦᑐᒥᒃ 

ᑭᓐᖒᒪᖏᔭᐅᓂᖃᖅᐸᑕ.  

ᓯᕗᓪᓕᐅᑎᔭᐅᔪᖅ ᒐᕙᒪᒃᑯᖏᓐᓄᑦ ᓄᓇᕗᑦ ᐊᑐᐃᓐᓇᐅᑎᑦᓯᓂᖅ ᐃᖅᑲᓇᐃᔭᖅᑎᖁᑎᒥᓐᓄᑦ ᑲᑦᓱᖓᐃᒍᑎᑦᓴᒥᒃ 

ᓴᓐᖏᓕᖅᐹᓪᓕᖁᓪᓗᒍ ᐅᖃᕈᓐᓇᕐᓂᖓᑦ, ᓈᓚᓐᓂᖓᑦ, ᐅᖃᓕᒫᕈᓐᓇᕐᓂᖓᑦ ᐊᒻᒪᓗ ᑎᑎᕋᕈᓐᓇᕐᓂᖓᑦ ᐃᓄᐃᑦ 

ᐅᖃᐅᓯᖓᓐᓂᒃ ᐊᑐᕐᓗᑎᒃ.  

 

ᐃᓄᐃᑦ ᐃᓅᓯᕐᒨᖓᔪᑦ ᐊᑐᖅᑐᖁᑎᖏᑦ 

ᐅᓇ ᐊᑐᐊᒐᖅ ᖃᐅᔨᒪᓕᑕᓕᒃ, ᐊᐅᓚᑕᐅᓂᐊᖅᓱᓂᓗ ᑐᓐᖓᕕᖃᑦᓯᐊᕐᓗᓂ ᐃᓄᐃᑦ ᐃᓅᓯᕐᒨᖓᔪᓂᒃ ᐊᑐᖅᑐᖁᑎᖏᓐᓂᒃ.  

 

ᖃᓄᖅᑑᕐᓂᖅ: ᓴᓇᑐᓂᖅ ᐃᓱᒪᑦᓴᖅᓯᐅᕈᓐᓇᕐᓂᕐᓗ – ᐅᓇ ᐊᑐᐊᒐᖅ ᐃᑲᔪᖅᑐᐃᔪᖅ ᑲᑦᓱᖓᐃᓵᕆᑦᓱᓂᓗ ᒐᕙᒪᒃᑯᑦ 

ᓄᓇᕗᒻᒥ ᐃᖅᑲᓇᐃᔭᖅᑎᖏᓐᓂᒃ ᐃᓄᑦᑎᑐᑦ ᐅᖃᐅᓯᕐᒨᖓᔪᓂᒃ ᐱᒋᐅᖅᐸᓪᓕᐊᖁᓪᓗᒋᑦ. ᐃᓄᑦᑎᑐᑦ 

ᐅᖃᕆᓐᓇᑦᓯᐊᕐᓂᖅ ᖃᐅᔨᓴᑦᓯᐊᕈᑕᐅᓂᐊᖅᑐᖅ ᐱᖅᑯᓯᕐᒧᑦ ᐊᑦᑐᐊᓂᖅᐹᓂᒃ ᐱᔨᑦᓯᕋᐅᑎᓂᒃ ᐊᑐᐃᓐᓇᐅᑎᑕᐅᔪᓂᒃ 

ᓄᓇᕗᒻᒥᐅᓄᑦ.    

 

ᐱᓕᕆᖃᑎᒌᓐᓂᖅ/ᐃᑲᔪᖅᑎᒌᓐᓂᖅ: ᐱᓕᕆᖃᑎᒌᓐᓂᖅ ᑕᕝᕗᖓᖓᓴᐃᓐᓇᖅᑐᓂᒃ – ᐅᓇ ᐊᑐᐊᒐᖅ 

ᐱᕕᖃᖅᑎᑦᓯᔪᖅ ᒐᕙᒪᒃᑯᖏᓐᓂᒃ ᓄᓇᕗᑦ ᐃᖅᑲᓇᐃᔭᖅᑎᖏᓐᓂᓪᓗ ᐱᓕᕆᖃᑎᒌᖁᓪᓗᒋᑦ ᐊᑐᖅᑕᐅᓂᖅᓴᐅᓕᕐᓗᓂ 

ᐃᓄᑦᑎᑐᑦ ᐅᖃᐅᓯᖅ ᐱᕚᓪᓕᖅᑎᑕᐅᓗᑎᓪᓗ ᐱᔨᑦᓯᕋᐅᑏᑦ ᑕᖅᑲᐅᖓᖓᔪᑦ ᐃᓄᓐᓄᑦ.  
 

ᐱᓕᒻᒪᒃᓴᕐᓂᖅ/ᐱᔭᕆᐅᖅᓴᕐᓂᖅ: ᐱᔭᕆᐅᖅᓴᕐᓂᖅ ᑕᑯᓐᓈᕐᓂᒃᑯᑦ, ᐅᖃᐅᔾᔭᐅᒋᐊᖃᑦᑕᕐᓂᒃᑯᑦ, ᐱᔭᕆᐅᖅᓴᓂᒃᑯᑦ 

ᐊᔪᐃᓐᓇᓂᒃᑯᓪᓗ − ᐅᓇ ᐊᑐᐊᒐᖅ ᐱᕕᖃᖅᑎᑦᓯᔪᖅ ᐃᖅᑲᓇᐃᔭᖅᑎᓂᒃ ᐊᑐᐃᓐᓇᖃᕈᓐᓇᕐᓂᕐᒥᒃ ᐃᓕᓐᓂᐊᕐᓂᕐᒥᒃ 

ᐱᕙᓪᓕᐊᑦᓯᐊᖁᓪᓗᒍ ᐃᓄᑦᑎᑐᑦ ᐅᖃᕈᓐᓇᕐᓂᖓᑦ ᐱᕙᓪᓕᐊᑦᓯᐊᖏᓐᓇᕐᓗᓂᓗ.  

ᐱᔨᑦᓯᕐᓂᖅ: ᐱᔨᑦᓯᕐᓂᖅ ᐊᑐᐃᓐᓇᐅᑎᑦᓯᓂᕐᓗ ᓇᒻᒥᓂᕆᔭᒥᓄᑦ ᐊᒻᒪᓗ/ᐅᕝᕙᓗ ᓄᓇᓕᓐᓄᑦ – ᐅᓇ ᐊᑐᐊᒐᖅ 

ᑲᐅᔨᒪᔭᐅᑎᑦᓯᔪᖅ ᑲᑦᓱᖓᐃᓵᕆᑦᓱᓂᓗ ᐃᖅᑲᓇᐃᔭᖅᑎᓂᒃ ᐅᖃᕈᓐᓇᑦᓯᐊᕐᓂᖅᓴᐅᖁᓪᓗᒋᑦ ᐃᓄᐃᑦ ᐅᖃᐅᓯᖓᓐᓂᒃ 

ᐊᑐᕐᓗᑎᒃ ᓄᓇᕗᒻᒥᐅᓕᒫᓄᑦ.   

 

ᐊᑑᑎᕕᖓ  

ᐅᓇ ᐊᑐᐊᒐᖅ ᐊᑑᑎᔪᖅ ᐃᖅᑲᓇᐃᔭᖅᑎᓕᒫᖏᓐᓄᑦ ᒐᕙᒪᒃᑯᖏᑦᑕ ᓄᓇᕗᑦ ᑕᖅᑲᐅᖓᖓᔪᓂᓗ ᑎᒥᖁᑎᖏᓐᓂ, 

ᐱᖃᓯᐅᑎᑦᓱᑎᒃ ᐃᖅᑲᓇᐃᔭᑲᐃᓐᓇᖅᑐᖅ ᐃᓇᖐᓯᒪᔪᓪᓗ ᐃᖅᑲᓇᐃᔭᖅᑏᑦ, ᐋᒡᒐᐅᒐᓗᐊᖅ ᐃᖅᑲᓇᐃᔭᖅᑎᖁᑎᖏᑦ 

ᖁᓪᓕᒃᑯᑦ (QEC) ᐊᒻᒪᓗ ᐃᖅᑲᓇᐃᔭᖅᑎᖁᑎᖏᑦ ᓄᓇᕗᒻᒥ ᐃᓕᓐᓂᐊᑎᑦᓯᔩᑦ ᑲᑐᔾᔨᖃᑎᒌᖏᑦᑐ (NTA). ᐃᓄᐃᑦ 

ᐃᖅᑲᓇᐃᔮᖃᖅᑐᖅ ᑐᓵᔨᐅᑦᓱᑎᒃ ᐃᓄᑦᑎᑑᓕᖅᑎᕆᔨᐅᑦᓱᑎᓪᓘᓐᓃᑦ ᒐᕙᒪᒃᑯᖏᓐᓂ ᓄᓇᕗᑦ ᐱᒍᓐᓇᔾᔮᓐᖏᑦᑐᑦ 

ᐃᓄᐃᑦ ᐅᖃᐅᓯᖓᓐᓄᑦ ᑲᑦᓱᖓᐃᑎᑦᓯᒍᑕᐅᔪᒥᒃ.  

ᑐᑭᖏᑦ 

ᕿᒥᕐᕈᔨ: ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑏᑦ (IUT) ᑎᓕᓯᒪᔭᖏᓪᓘᓐᓃᑦ. ᕿᒥᕐᕈᓂᖃᕐᓂᐊᖅᑐᑦ  

ᒐᕙᒪᒃᑯᑦ ᓄᓇᕗᒻᒥ ᐃᖅᑲᓇᐃᔭᖅᑎᖏᓐᓂᒃ ᑐᑦᓯᕋᕈᒪᔪᓂᒃ ᐃᓄᐃᑦ ᐅᖃᐅᓯᖓᓐᓄᑦ ᑲᑦᓱᖓᐃᒍᑕᐅᔪᒥᒃ, 

ᓇᓗᓇᐃᖅᓯᓗᑎᒃ ᖃᐅᔨᓴᖅᑕᐅᓯᒪᔪᒥᒃ ᐱᔪᓐᓇᕐᓂᖓᓂᒃ ᑐᓴᖅᑎᑦᓯᓕᕐᓗᑎᓪᓗ ᐅᖃᐅᓯᕐᒧᑦ 

ᐱᕙᓪᓕᐊᓂᕆᒋᐊᓕᖏᓐᓂᒃ ᐃᖅᑲᓇᐃᔭᖅᑎᐅᑉ.  

 

ᐅᖃᕈᓐᓇᑦᓯᐊᕐᓂᖅ: ᐱᔪᓐᓇᕐᓂᐅᔪᖅ ᑐᓂᔭᐅᔪᖅ ᐃᖅᑲᓇᐃᔭᖅᑎᒧᑦ ᖃᐅᔨᖅᑕᐅᓂᖃᓚᐅᕐᓗᓂ ᐊᖏᖅᑕᐅᓯᒪᔪᖅᑎᒍᑦ 

ᐅᖃᐅᓯᕐᒥᒃ ᖃᐅᔨᓴᕈᑎᑎᒍᑦ.   

 

ᐃᓄᐃᑦ ᐅᖃᐅᓯᖓᑦ (ᑕᐃᒫᒃ ᓇᓗᓇᐃᔭᖅᑕᐅᓯᒪᒻᒪᑦ ILPA−ᒥ): ᑐᑭᓕᒃ, 

(a) ᖁᒡᓗᖅᑐᒥ ᓴᓂᐊᓂᓘᓐᓃᑦ, ᐃᖃᓗᒃᑑᑦᑎᐊᖅ, ᕿᖓᐅᑦ ᐊᒻᒪᓗ ᐅᒥᒻᒪᒃᑑᖅ, ᐃᓄᐃᓐᓇᖅᑐᑦ;  

(b) ᓄᓇᓕᒋᔭᖏᓐᓂ ᖃᓂᒋᔭᖏᓐᓂᓘᓐᓃᑦ, ᐃᓄᒃᑎᑐᑦ; ᐊᒻᒪᓗ 

(c) ᑕᒪᕐᒥᒃ ᐃᓄᐃᓐᓇᖅᑐᑦ ᐃᓄᒃᑎᑐᓪᓗ ᑲᒥᓯᓇᖓᑦᑕ ᐊᐅᓚᑦᓯᔩᑦ ᑲᑎᒪᔨᖏᑦᑕ ᒪᓕᒐᖅᑎᒍᑦ 

ᐱᔭᕆᐊᖃᖅᑎᑐᐃᓐᓇᕆᐊᓕᖏᑦ ᐱᔪᓐᓇᖅᑎᓪᓗᒋᓪᓘᓐᓃᑦ.   

 

ᐃᓕᑕᕆᔭᐅᓯᒪᔪᑦ ᐅᖃᐅᓰᑦ (ᑕᐃᒫᒃ ᑐᑭᓕᐅᖅᑕᐅᓯᒪᒻᒪᑕ ᐃᓕᑕᕆᔭᐅᓯᒪᔪᑦ ᐅᖃᐅᓰᑦ ᒪᓕᒐᕐᔪᐊᖓᓐᓂ): ᐃᓄᐃᑦ 

ᐅᖃᐅᓯᖓᑦ, ᖃᓪᓗᓈᑎᑐᑦ ᐅᐃᕖᑎᑐᓪᓗ ᐃᓕᑕᕆᔭᐅᓯᒪᔪᑦ ᓄᓇᕗᒻᒥ ᐅᖃᐅᓯᒻᒪᕆᐅᒋᐊᖏᑦ. 

 

ᑲᒪᒋᒋᐊᓖᑦ ᑎᒍᒥᐊᖅᑕᐅᔪᓪᓗ 

ᐃᓄᐃᑦ ᐅᖃᐅᓯᕐᓂᒃ ᑕᐃᒎᓯᓕᐅᖅᑏᑦ (IUT)  

IUT ᕿᒥᕐᕈᔨᐅᓂᐊᖅᑐᑦ ᓇᓗᓇᐃᖅᓯᔨᐅᓗᑎᒃ ᐃᓄᐃᑦ ᐅᖃᐅᓯᖓᓐᓂᒃ ᐅᖃᕈᓐᓇᑦᓯᐊᕐᓂᒥᒃ ᒐᕙᒪᒃᑯᖏᓐᓂ 

ᓄᓇᕗᑦ ᐃᖅᑲᓇᐃᔭᖅᑎᖏᓐᓂᒃ. ᐱᖃᓯᐅᑎᔪᑦ ᐱᔪᓐᓇᕐᓂᐅᔪᓄᑦ ᖁᑦᓯᓕᕇᑦᑐᑦ ᐊᒻᒪᓗ ᐊᐅᓚᑦᓯᓂᖅ 

ᖃᐅᔨᓴᕐᓂᕐᓗ ᐋᖅᑭᓱᖅᓯᒪᓂᖓᓂᒃ ᐊᐅᓚᑕᐅᓂᖏᓐᓂᓪᓗ ᖃᐅᔨᓴᕈᑏᑦ, ᑐᓐᖓᕕᐅᓗᑎᒃ IUT−ᑯᑦ 

ᑎᓕᔭᐅᔾᔪᑎᒋᓯᒪᔭᖓᑦ ᐊᑖᓂ ILPA.  

IUT ᑎᒍᒥᐊᕐᓂᐊᖅᑐᖅ ᐱᕙᓪᓕᐊᑎᑦᓯᓂᕐᒥᒃ ᑎᑭᐅᒪᔭᕆᐊᓕᓐᓄᒃ ᑐᑭᖏᓐᓂᒃ ᐅᕝᕙᓗ ᐅᖃᐅᓯᔪᓂᒃ ᐃᓄᐃᑦ 

ᐅᖃᐅᓯᖏᓐᓂ, ᐊᒻᒪᓗ ᐱᔪᓐᓇᕐᓂᐅᔪᓄᑦ ᖁᑦᓯᓕᕇᓐᓂᐅᔪᓂᒃ/ᑎᑭᐅᒪᔭᕆᐊᓕᓐᓂᒃ ᐃᓄᐃᑦ ᐅᖃᐅᓯᖓᑦᑕ 

ᐊᑐᖅᑕᐅᓂᖓᓄᑦ ᑕᐃᒫᑦᓯᐊᕐᓂᖓᓄᓪᓘᓐᓃᑦ; ᐱᖃᓯᐅᑎᑦᓱᓂ ᐊᑦᑐᐊᓂᖓ ᐅᖃᓕᒪᒍᓯᐅᔪᓄᑦ ᐃᓄᐃᑦ 

ᐅᖃᐅᓯᖓᓐᓂᒃ ᓄᓇᓕᖏᓐᓂ ᐊᑐᖅᑕᐅᔪᑦ; 

IUT−ᑯᑦ ᐱᕙᓪᓕᐊᑎᑦᓯᓂᐊᖅᑐᑦ, ᕿᒥᕐᕈᓗᑎᒃ, ᐃᓱᒪᓕᐅᕆᒍᑎᖃᕐᓗᑎᒃ ᐊᐅᓚᑦᓯᓗᑎᓪᓗ ᖃᐅᔨᓴᕈᑎᓂᒃ 

ᖃᐅᔨᓴᕈᑕᐅᔪᓂᒃ ᐃᓄᐃᑦ ᐅᖃᐅᓯᖓᓐᓂᒃ ᐊᑐᕈᓐᓇᕐᓂᕐᒥᒃ ᐱᔾᔪᑕᐅᔪᓄᑦ ᓲᕐᓗ ᑲᑦᓱᖓᐃᓴᐅᑎᒧᑦ  

ᓇᓗᓇᐃᖅᑕᐅᓗᓂ ᐃᓅᑉ ᐃᓕᓐᓂᐊᖅᓯᒪᓂᖓ ᐃᖅᑲᓇᐃᔭᕈᓐᓇᕐᓂᖓᓗ ᐃᓄᐃᑦ ᐅᖃᐅᓯᖓᓐᓂᒃ ᐊᑐᕐᓗᓂ.  

 

ᒥᓂᔅᑕᐅᕕᖓᑦ ᑮᓇᐅᔭᓕᕆᔨᒃᑯᑦ 

ᒥᓂᔅᑕᐅᕕᖓᑦ ᑮᓇᐅᔭᓕᕆᔨᒃᑯᑦ ᐱᕙᓪᓕᐊᑎᑦᓯᓂᐊᖅᑐᑦ ᓄᑖᕈᖅᑎᕆᓗᑎᓪᓗ ᑖᑦᓱᒪᓐᖓᑦ ᐊᑐᐊᒐᕐᒥᒃ 

ᐊᑦᑐᐊᔪᓂᓪᓗ ᒪᓕᒐᓂᕐᒥᒃ ᐊᐅᓚᓂᐅᒋᐊᓕᓐᓂᓪᓗ.  

ᒥᓂᔅᑕᐅᕕᖓᑦ ᑮᓇᐅᔭᓕᕆᔨᒃᑯᑦ ᑎᒍᒥᐊᖅᑐᖅ ᑐᓴᐅᒪᔭᐅᑎᑦᓯᕐᓂᒥᒃ ᑖᑦᓱᒪᓐᖓᑦ ᐊᑐᐊᒐᕐᒥᒃ ᖃᐅᔨᓴᕐᓂᕐᒥᓪᓗ 

ᐊᑑᑎᔭᐅᓂᖓᓂᒃ.  

ᒥᓂᔅᑕᐅᕕᖓᑦ ᑮᓇᐅᔭᓕᕆᔨᒃᑯᑦ ᐊᑐᐃᓐᓇᐅᑎᑦᓯᓂᐊᖅᑐᑦ ᑐᑦᓯᕋᐅᑏᑦ ᐊᐅᓚᓂᖓᓐᓂᒃ ᑲᑦᓱᖓᐃᓵᕆᓂᕐᒧᑦ 

ᐊᐅᓚᓂᕐᒥᒃ ᐊᐅᓚᑕᐅᓂᖏᓐᓂᓪᓗ ᐅᖃᐅᓯᕐᒨᖓᔪᑦ ᐊᑭᓕᖅᑐᖅᑕᐅᔾᔪᑏᑦ ᓂᕈᐊᖅᑕᐅᔪᓕᒫᓄᑦ.  

ᒥᓂᔅᑕᐅᕕᖓᑦ ᐊᐅᓚᑦᓯᔩᑦ ᒐᕙᒪᐅᖃᑎᒌᓕᕆᔩᓪᓗ (EIA)  

ᒥᓂᔅᑕᐅᕕᖓᑦ EIA−ᑯᑦ ᐊᑐᐃᓐᓇᐅᑎᑦᓯᓂᐊᖅᑐᑦ ᐃᓄᐃᑦ ᐅᖃᐅᓯᖓᓐᓂᒃ ᐃᓕᓐᓂᐊᑎᑦᓯᕐᒥᒃ 

ᐃᑲᔪᖅᑐᐃᔾᔪᑕᐅᔪᒥᒃ ᐃᖅᑲᓇᐃᔭᖅᑎᓂᒃ ᐱᕙᓪᓕᐊᑎᑦᓯᖁᓪᓗᒋᑦ ᖃᐅᔨᒪᓕᕐᐹᓪᓕᖁᓪᓗᒋᓪᓗ ᐃᓄᐃᑦ 

ᐅᖃᐅᓯᖏᓐᓂᒃ.   

ᐃᖅᑲᓇᐃᔭᖅᑏᑦ: 

ᐃᖅᑲᓇᐃᔭᖅᑏᑦ ᐊᑐᐃᓐᓇᖃᕈᒪᒍᑎᒃ ᐅᖃᐅᓯᕐᒥᒃ ᑲᑦᓱᖓᐃᓵᕆᒍᑎᒥᒃ ᓇᒻᒥᓂᖅ ᑎᒍᒥᐊᓂᐊᖅᑐᑦ 

ᐊᐅᓚᔾᔭᐃᒋᐊᕐᓂᕐᒥᒃ ᐱᔭᕇᔭᕐᓂᕐᒥᓪᓗ ᑐᑦᓯᕋᐅᑎᓅᖓᔪᓂᒃ, ᐱᖃᓯᐅᑎᑦᓱᓂ ᑐᑦᓯᕋᕐᓂᖅ ᐅᖃᐅᓯᕐᒥᒃ 

ᖃᐅᔨᓴᖅᑕᐅᖁᔨᓗᓂ ᓇᓗᓇᐃᖅᑕᐅᓯᒪᑦᓯᐊᖁᓪᓗᒍ.  

 

ᐃᖅᑲᓇᐃᔭᖅᑏᑦ ᑎᒍᒥᐊᖅᑐᑦ ᖃᐅᔨᓴᑦᓯᐊᕐᓂᕐᒥᒃ ᐅᖃᐅᓯᖓᓂᒃ ᖃᐅᔨᓴᖅᑕᐅᔾᔪᑏᑦ ᐊᑐᕐᓂᐊᕆᐊᖏᑦ.  

 

ᐱᕕᖃᖅᑎᑦᓯᓂᐅᔪᑦ 

ᑐᓐᖓᕕᐅᑦᓱᓂ ᒐᕙᒪᒃᑯᑦ ᓄᓇᕗᒻᒥ ᑐᕌᒐᖓᑦ ᐃᓄᐃᑦ ᐅᖃᐅᓯᖓᓐᓂᒃ ᐊᑐᖅᑕᐅᖃᑦᑕᖁᔨᓪᓗᑎᒃ ᑕᖅᑲᐅᖓ 

ᐱᔨᑦᓯᕋᐅᑎᓄᑦ, ᐃᖅᑲᓇᐃᔭᖅᑏᑦ ᑕᑯᑦᓴᐅᑎᑦᓯᔪᑦ ᐊᑐᕈᓐᓇᑦᓯᐊᕐᓂᕐᒥᒃ ᐊᑐᖃᑦᑕᕐᓂᕐᒥᓪᓗ ᐃᓄᐃᑦ ᐅᖃᐅᓯᖓᓐᓂᒃ 

ᐃᖅᑲᓇᐃᔭᕐᕕᒻᒥ ᐊᑭᓕᖅᑐᖅᑕᐅᔾᔪᑎᖃᕐᓂᐊᖅᑐᑦ ᑐᓐᖓᕕᐅᓗᓂ ᖃᐅᔨᓴᖅᑕᐅᓯᒪᔪᖅ ᐅᖃᕈᓐᓇᑦᓯᐊᕐᓂᖓ.  

 

ᐅᖃᕈᓐᓇᕐᓂᕐᒧᑦ ᐊᑭᓕᐅᑕᐅᔪᖅ ᐱᖓᓲᓕᖅᑲᖓᔪᑦ ᖁᑦᓯᓕᕇᑦᑐᑦ ᑐᓐᖓᕕᐅᑦᓱᓂ ᐅᖃᕈᓐᓇᑦᓯᐊᕐᓂᖅ:   

1. ᐅᖃᕈᓐᓇᕐᓂᖅ – ᐅᖃᓕᒪᒍᓐᓇᕐᓗᓂ ᑐᑭᓯᓂᐊᓗᓂᓗ ᐃᓄᐃᑦ ᐅᖃᐅᓯᖓᓐᓂᒃ ᐃᖅᑲᓇᐃᔮᒥᓂᒃ 

ᐊᑐᕈᓐᓇᕐᓗᓂᐅᒃ - $1,500/ᐊᕐᕌᒍᑕᒫᑦ; 

2. ᐅᖃᓕᒫᕈᓐᓇᑦᓯᐊᕐᓗᓂ ᑎᑎᕋᕈᓐᓇᑦᓯᐊᕐᓗᓂᓗ – ᐱᖃᐅᓯᐅᔾᔨᔪᖅ ᖁᑦᓯᓐᓂᓕᒻᒥᒃ (1) ᐊᒻᒪᓗ 

ᑎᑎᕋᕈᓐᓇᕐᓗᓂ ᐅᖃᓕᒫᕈᓐᓇᕐᓗᓂᓗ ᐅᖃᐅᓯᕐᒥᒃ - $2,400/ᐊᕐᕌᒍᑕᒫᑦ; 

3. ᐅᖃᐅᓯᓕᕆᔨᒻᒪᕆᒃ – ᐱᖃᓯᐅᑎᑦᓱᓂ ᖁᑦᓯᓐᓂᓕᒃ (1) ᐊᒻᒪᓗ (2) ᐊᒻᒪᓗ ᖃᐅᔨᒪᓂᖃᒻᒪᕆᓪᓗᓂ ᐃᓄᐃᑦ 

ᐅᖃᐅᓯᖓᓐᓂᒃ ᓯᕗᓕᕈᑎᒋᒍᓐᓇᕐᓗᒍᓗ ᓯᕗᕙᖅᐸᓪᓕᐊᓂᕐᒧᑦ ᐃᓄᐃᑦ ᐅᖃᐅᓯᖓᓐᓂ ᐃᖅᑲᓇᐃᔭᐅᑎᒋᓗᒍ 

ᑕᖅᑲᐅᖓ ᐱᔨᑦᓯᕋᐅᑎᓄᑦ − $5,000/ᐊᕐᕌᒍᑕᒫᑦ.  

ᐅᖃᐅᓯᕐᒥᒃ ᐅᖃᕈᓐᓇᑦᓯᐊᕐᓂᖏᑦ ᒐᕙᒪᒃᑯᖏᓐᓂ ᓄᓇᕗᑦ ᐃᖅᑲᓇᐃᔭᖅᑏᑦ ᖃᐅᔨᓴᖅᑕᐅᓂᐊᖅᑐᖅ ᐊᑐᕐᓗᑎᒃ 

ᐃᓄᐃᑦ ᐅᖃᐅᓯᖓᓐᓂᒃ ᑲᑦᓱᖓᐃᓵᕆᓂᕐᒧᑦ ᖃᐅᔨᓴᕈᑎᓂᒃ.  

ᐅᖃᕈᓐᓇᑦᓯᐊᕐᓂᒧᑦ ᖃᐅᔨᓴᕈᑏᑦ ᐊᑐᖅᑕᐅᒋᐊᓖᑦ ᓇᓗᓇᐃᖅᓯᒍᑕᐅᓗᑎᒃ ᐅᖃᐅᓯᕐᒥᒃ ᐅᖃᕈᓐᓇᕐᓂᕐᒥᒃ. ᐃᓘᓐᓇᑎᒃ 

ᖃᐅᔨᓴᕈᑎᓪᓗᐊᑕᐅᔪᑦ ᐸᕐᓇᑕᐅᓂᐊᖅᑐᑦ IUT−ᑯᑎᒍᑦ ᑎᓕᓯᒪᔭᖓᑦᑎᒍᓪᓘᓐᓃᑦ.  

ᐃᖅᑲᓇᐃᔭᖅᑏᑦ ᖃᐅᔨᓴᖅᑕᐅᔪᑦ ᐃᓄᐃᑦ ᐅᖃᐅᓯᖓᓐᓂᒃ ᑲᑦᓱᖓᐃᓵᕆᓂᕐᒧᑦ ᖃᐅᔨᓴᐅᑎᑎᒍᑦ 

ᐊᑐᐃᓐᓇᐅᑎᑦᓯᕕᐅᓂᐊᖅᑐᑦ ᐅᖃᐅᓯᕐᒥᒃ ᐃᓕᓐᓂᐊᕐᓂᐅᒋᐊᓕᓐᓂᒃ ᐃᓱᒪᓕᐅᕈᑕᐅᔪᓂᒃ ᐱᕚᓪᓕᕈᑎᑦᓴᓂᒃ 

ᐅᖃᕆᐅᕆᐊᒃᑲᓐᓂᕈᑎᑦᓴᓂᓪᓗ ᐃᓄᒃᑎᑐᑦ.  

ᐃᖅᑲᓇᐃᔭᖅᑏᑦ ᑎᑎᕋᖅᑕᐅᓯᒪᔪᑦ ᐊᑕᐅᓯᐅᓐᖏᑦᑐᒥᒃ ᐅᖃᐅᓯᖃᕐᓂᕐᒧᑦ (ᐃᓄᒃᑐᑦ) ᐃᓕᔭᐅᓂᐊᖅᑐᑦ ᐃᓄᐃᑦ 

ᐅᖃᐅᓯᖏᓐᓄᑦ ᑲᑦᓱᖓᐃᒍᑎᑦᓴᓅᖓᔪᓄᑦ ᖁᑦᓯᓐᓂᓕᒻᒧᑦ 1 ᑐᓐᖓᕕᐅᓗᓂ. ᑲᔪᓯᑎᒍᒪᒍᑦᓯᐅᒃ ᑲᑦᓱᖓᐃᒍᑎᑦᓴᖅ, ᑖᒃᑯᐊ 

ᐃᖅᑲᓇᐃᔭᖅᑏᑦ ᑐᑦᓯᕋᕆᐊᓖᑦ ᖃᐅᔨᓴᖅᑕᐅᒍᒪᓗᑎᒃ ᐊᕐᕌᒎᒃ ᒪᕐᕉᒃ ᐃᓗᐊᓂ ᐊᖏᖅᑕᐅᓂᐊᕈᑎᒃ ᐅᕙᓂ ᐊᑐᐊᒐᕐᒥ.  

 

ᕿᒥᕐᕈᓂᐅᑉ ᐋᖅᑭᑦᓯᒪᓂᖓ 

ᖃᐅᔨᓴᕐᓂᖅ ᐱᖃᓯᐅᔾᔨᓂᐊᖅᑐᖅ: 

 ᐅᖃᐅᓯᒃᑰᖓᔪᒥᒃ ᐃᓗᓕᖃᕐᓗᓂ ᐃᖅᑲᓇᐃᔭᖅᑎ ᑭᐅᖃᑦᑕᕐᓗᓂ ᐊᐱᖅᑯᑕᐅᔪᓂᒃ ᐅᖃᖃᑎᖃᕈᓐᓇᕐᓗᓂᓗ 

ᖃᐅᔨᓴᖅᑐᒥᒃ; 

 ᐅᖃᓕᒫᕐᓂᕐᒥᒃ ᐃᖅᑲᓇᐃᔭᖅᑎ ᐅᖃᓕᒫᕐᓗᓂ ᑎᑎᕋᖅᓯᒪᔪᓂᒃ ᑭᐅᖃᑦᑕᕐᓗᓂᓗ ᐊᑦᑐᐊᔪᓂᒃ ᐊᐱᖅᑯᑎᓂᒃ; 

 ᑎᑎᕋᕐᓂᖅ ᐊᑕᐅᓯᐅᓐᖏᑦᑐᒥᓪᓗ ᑭᐅᔾᔪᑎᑦᓴᖃᕐᓗᑎᒃ ᐃᖅᑲᓇᐃᔭᖅᑎ ᓇᒻᒥᓂᖅ ᑎᑎᕋᕐᓗᓂ ᐃᓗᓕᖏᓐᓂᒃ 

ᐊᑦᑐᐊᓗᑎᒃ ᓂᐊᖁᖅᑕᕆᔭᐅᔪᒧᑦ ᐊᒻᒪᓗ ᑭᐅᖃᑦᑕᕐᓗᓂ ᐊᑕᐅᓯᐅᓐᖏᑦᑐᓂᒃ ᓂᕈᐊᕐᕕᑦᓴᖃᕐᓗᓂ.  

ᐃᓕᔭᐅᓂᖅ/ᓯᕗᕙᕆᐊᕐᓂᖅ 

ᐃᖅᑲᓇᐃᔭᖅᑏᑦ ᑐᑦᓯᕋᕈᓐᓇᖅᑐᑦ ᖃᐅᔨᓴᖅᑕᐅᒍᒪᓗᑎᒃ ᓇᓗᓇᐃᖅᓯᒍᒪᓗᑎᒃ ᐱᔪᓐᓇᕐᓂᕆᔭᒥᓂᒃ. 

ᐃᓕᔭᐅᒋᐊᓐᖓᕐᓂᕐᒨᖓᒍᓐᓇᖅᑐᑦ ᖁᑦᓯᓐᓂᓕᒻᒧᑦ 1 ᐊᐅᓚᓂᕐᒥ ᓯᕗᕙᕆᐊᕐᓗᑎᓪᓘᓐᓃᑦ ᖁᑦᓯᓂᖅᓴᒧᑦ ᑭᖑᕐᖓᒍᑦ 

ᐃᓕᓐᓂᐊᕐᓂᐅᑉ ᐱᕙᓪᓕᐊᓂᐅᓪᓗ ᐱᕚᓪᓕᑎᑦᓯᓂᕐᒧᑦ ᐅᖃᐅᓯᕐᒥᒃ. ᐋᖅᑭᓱᖅᑕᐅᓂᖏᑦ ᖃᐅᔨᓴᕐᓂᐅᔪᑦ ᑐᓐᖓᕕᖃᕐᓂᐊᖅᑐᑦ 

ᐊᑐᐃᓐᓇᐅᒍᓐᓇᕐᓂᖏᑦ ᖃᐅᔨᓴᖅᑐᑦᓴᐃᑦ. ᖃᐅᔨᓴᕐᓂᖅ ᐊᑑᑎᔭᐅᓕᐅᒥᔮᖅᐸᓐᓂᐊᖅᑐᖅ. ᓇᓗᓇᐃᕈᑏᑦ ᐅᖃᐅᓯᕐᒧᑦ 

ᐊᑑᑎᓂᐊᖅᑐᑦ ᐊᕐᕌᒍᓄᑦ ᑕᓪᓕᒪᓄᑦ ᐃᖅᑲᓇᐃᔭᖅᑎᓗ ᑐᑦᓯᕋᒃᑲᓐᓂᕈᓐᓇᖅᓱᓂ ᖃᐅᔨᓴᖅᑕᐅᒍᒪᓗᓂ ᐅᑎᕐᓂᐊᕐᓗᓂ 

ᖁᑦᓯᓐᓂᓕᒻᒧᑦ 1−ᒧᑦ ᒫᓐᓇ ᓇᔪᖅᑕᒥᓄᑦ.  

ᑲᔪᓯᔪᒥᒃ ᖃᐅᔨᓴᕐᓂᖅ  

ᓇᓗᓇᐃᕈᑏᑦ ᐅᖃᐅᓯᕐᒥᒃ ᐊᑐᕈᓐᓇᕐᓂᕐᒥᒃ ᐊᑑᑎᓂᐊᖅᑐᑦ ᐊᕐᕌᒍᓂᒃ ᑕᓪᓕᒪᓂᒃ. ᑲᑦᓱᖓᐃᑎᑦᓯᒍᑕᐅᔪᖅ 

ᑐᓐᖓᕕᖃᑦᑐᖅ ᑲᔪᓯᔪᒥᒃ ᑕᑯᑦᓴᐅᑎᑦᓯᓂᕐᒥᒃ ᑲᔪᓯᑎᑦᓯᓂᕐᒥᒃ ᐃᓄᐃᑦ ᐅᖃᐅᓯᖓᓐᓂᒃ. 

ᐊᑭᓕᖅᑐᖅᑕᐅᖏᓐᓇᕐᓂᐊᕐᓗᓂ ᖃᐅᔨᓴᖅᑕᐅᒃᑲᓐᓂᑦᓴᐃᓐᓇᕆᐊᓕᒃ ᐊᕐᕌᒍᐃᑦ ᑕᓪᓕᒪᑦ ᐊᓂᒍᕋᐃᑉᐸᑕ 

ᑕᑯᑦᓴᐅᑎᑦᓯᒍᑕᐅᓗᓂ ᐅᖃᕈᓐᓇᕐᓂᕐᒥᒃ ᐱᔪᓐᓇᕐᓂᕐᒥᓪᓗ.  

 

ᖃᐅᔨᓴᖅᑕᐅᓂᕐᒨᖓᔪᓂᒃ ᐊᔪᐃᓐᓇᕆᐊᒃᑲᓐᓂᕈᑎᖃᕐᓂᕐᒧᑦ ᐊᐅᓚᓂᖅ 

 

ᐃᖅᑲᓇᐃᔭᖅᑏᑦ ᐅᓇᒻᒥᓱᒍᓐᓇᖅᑐᑦ ᖃᓄᐃᓕᖓᓂᖏᓐᓂᒃ ᖃᐅᔨᓴᖅᑕᐅᓂᐅᑉ ᐊᒻᒪᓗ ᐃᓕᔭᐅᓂᕐᒥᓂᒃ ᐃᓗᐊᓐᓂ 

ᑲᑦᓱᖓᐃᓕᖅᓴᐅᑏᑦ ᑐᓂᓯᓗᓂ ᐊᔪᐃᓐᓇᕆᐊᒃᑲᓐᓂᕈᑎᒻᒪᕆᓐᓂᒃ. ᐃᖅᑲᓇᐃᔭᖅᑏᑦ ᐊᔪᐃᓐᓇᕆᐊᒃᑲᓐᓂᕈᓐᓇᖅᑐᑦ 

ᖃᐅᔨᓴᖅᑕᐅᒃᑲᓐᓂᕈᒪᓗᑎᒃ ᐊᓯᐊᓄᖔᕐᓘᓐᓃᑦ ᖃᐅᔨᓴᖅᑎᒧᑦ ᖃᐅᔨᓴᖅᑕᐅᒍᒪᓗᑎᒃ. ᐃᖅᑲᓇᐃᔭᖅᑏᑦ ᐊᑕᐅᓯᐊᕐᓗᑎᒃ 

ᖃᐅᔨᓴᖅᑕᐅᔾᔪᑎᒥᒃ ᐊᔪᐃᓐᓇᕆᐊᒃᑲᓐᓂᕈᑎᖃᕈᓐᓇᖅᑐᑦ. ᐊᔪᐃᓐᓇᕆᐊᒃᑲᓐᓂᕈᑏᑦ ᑐᓂᔭᐅᒋᐊᓖᑦ IUT−ᑯᓐᓄᑦ ᐅᓗᐃᑦ 30 

ᐃᓗᐊᓐᓂ ᖃᐅᔨᓴᖅᑕᐅᓂᖃᓚᐅᕐᓗᓂ.  

 

ᒪᓕᒋᐊᓖᑦ 

ᐃᖅᑲᓇᐃᔭᖅᑏᓕᒫᑦ ᑕᒪᒃᑮᓐᓂᒃ ᑲᑦᓱᖓᐃᑦᓴᐅᑎᓂᒃ ᐱᒋᐊᖃᓐᖏᑦᑐᑦ ᐊᒻᒪᓗ ᐊᓯᖏᖑᓐᓂᒃ ᐃᓄᐃᑦ 

ᐅᖃᐅᓯᖏᓐᓅᖓᔪᓂᒃ ᖄᖓᒎᒃᑲᓐᓂᕈᑎᓂᒃ.  

ᐃᖅᑲᓇᐃᔭᖅᑎ ᐊᑭᓕᖅᑕᐅᕙᓐᓂᐊᖅᑐᑦ ᑲᑦᓱᖓᐃᑦᓴᐅᑎᒥᒃ, ᑐᓐᖓᕕᐅᓗᓂ ᐃᓕᔭᐅᓯᒪᓂᖓ ᓇᓪᓕᐊᓄᑐᐃᓐᓇᖅ 

ᐱᖓᓱᑦ ᖁᑦᓯᓕᕇᑦᑐᑦ. ᐊᑭᓕᖅᑕᐅᓂᖅ ᐱᒋᐊᕐᕕᖃᕐᓂᐊᖅᑐᖅ ᐅᓪᓗᖓᓂᒃ ᖃᐅᔨᓴᖅᑕᐅᕕᒋᓯᒪᔭᖓᓂᒃ,  

ᐋᒡᒐᐅᒐᓗᐊᖅ ᑭᖑᕙᕆᐊᖅᑕᐅᓯᒪᑉᐸᑦ ᖃᐅᔨᓴᖅᑕᐅᔪᓂᖅ ᑐᓐᖓᕕᐅᓗᓂ ᐃᖅᑲᓇᐃᔭᖅᑎᐅᑉ ᐊᑐᐃᓐᓇᐅᒍᓐᓇᕐᓂᖓ.  

ᐊᔪᐃᓐᓇᕆᐊᒃᑲᓐᓂᕈᑎᒥᒃ ᑲᔪᓯᓂᖃᑦᓯᐊᖅᑐᖃᓚᐅᖅᑎᓪᓗᒍ, ᑲᑦᓱᖓᐃᓴᐅᑎ ᐊᑭᓕᖅᑕᐅᓂᐊᖅᑐᖅ ᐱᒋᐊᕐᓗᓂ 

ᐅᓪᓗᖓᓂᒃ ᐊᔪᐃᓐᓇᕆᐊᒃᑲᓐᓂᕐᕕᒥᓂᕐᒥᒃ.  

ᐊᓯᖏᓐᓂᒃ ᐊᑭᓕᖅᑕᐅᔪᖃᔾᔮᓐᖏᑦᑐᖅ ᐊᑖᓂ ᐃᓄᐃᑦ ᐅᖃᐅᓯᖏᑦᑕ ᑲᑦᓱᖓᐃᓴᐃᓂᕐᒧᑦ ᐊᐅᓚᓂᖓᑕ.  

ᐊᑦᑐᐊᔪᑦ ᐱᖁᔭᑦᓴᐃᑦ ᐊᑐᐊᒐᐃᓪᓗ 

ᓄᓇᕗᒻᒥ ᐊᖏᖃᑎᒌᒍᑎ, ᐃᓛᒃᑰᖅᑐᖅ 23 

ᐃᓄᐃᑦ ᐅᖃᐅᓯᖓᓐᓂᒃ ᓴᐳᔾᔨᓂᕐᒧᑦ ᒪᓕᒐᕐᔪᐊᖅ  

ᐃᓕᑕᕆᔭᐅᓯᒪᔪᓄᑦ ᐅᖃᐅᓯᕐᓄᑦ ᒪᓕᒐᕐᔪᐊᖅ 

ᐊᖏᖃᑎᒌᒍᑎ − ᓄᓇᕗᒻᒥ ᐃᖅᑲᓇᐃᔭᖅᑏ 

HRM ᑎᓕᓯᔾᔪᑕᐅᓯᒪᔪᖅ 1505: ᐅᑕᐅᓯᐅᓐᖏᑦᑐᒥᒃ ᐅᖃᐅᓯᖃᕐᓂᕐᒧᑦ ᖃᖓᒎᕈᑎ 

 

 

 

ᐱᔪᓐᓇᐅᑎᖏᑦ ᐊᐅᓚᑦᓯᔩᑦ ᑲᑎᒪᔨᖏᑦᑕ 

ᓇᐅᑐᐃᓐᓇᖅ ᐅᕙᓃᑦᑐᖅ ᐊᑐᐊᒐᕐᒥ ᑕᑯᓐᓈᖅᑕᐅᒋᐊᖃᓐᖏᑦᑐᖅ ᑭᓪᓕᖃᖅᑎᑦᓯᒍᑕᐅᓗᓂ ᐱᔪᓐᓇᐅᑎᖏᓐᓂᒃ 

ᐊᐅᓚᑦᓯᔩᑦ ᑲᑎᒪᔨᖏᑦᑕ ᖃᓄᖅᑑᕈᑎᖃᕐᓂᐊᖅᑎᓪᓗᒋᑦ ᐊᐅᓚᔾᔭᒋᐊᕈᑎᖃᕐᓗᑎᓪᓘᓐᓃᑦ ᐊᑦᑐᐊᔪᓂᒃ 

ᐊᑐᖅᑕᐅᓂᖏᓐᓄᑦ ᐃᓄᐃᑦ ᐅᖃᐅᓯᖓᑦᑕ ᓯᓚᑖᓂ ᐱᕕᖃᖅᑎᑦᓯᒍᑕᐅᔪᑦ ᐅᕙᓂ ᐊᑐᐊᒐᕐᒥ.  

 

ᐃᓱᓕᕝᕕᖓ 

 

ᐅᓇ ᐊᑐᐊᒐᖅ ᕿᒥᕐᕈᔭᐅᒍᒫᖅᑐᖅ ᐊᕐᕌᒍᐃᑦ ᑕᓪᓕᒪᑦ (5) ᐃᓗᐊᓐᓂ ᐊᑎᓕᓚᐅᖅᑕᐅᓚᐅᖅᑎᓪᓗᒍ. 

 

________________________________ 

ᐲᑕ ᑕᑉᑑᓇ, ᓯᕗᓕᖅᑎ 


